
Eirikur Lindenskov

Løgmaður finnist at Sosial­
inum, tí blaðið bara hevur 
tikið nøkur fá tøl úr rokn­
skapunum hjá feløgum hans­
ara. Rætt er, at blaðið hevur 
endurgivið nøkur av tølunum 
úr roknskapinum fyri at vísa, 
at eginognin er negativ, og at 
feløgini tí sjálvsagt ikki fingu 
svarað sínar skyldur og tí 
hava páført øðrum tap.

Vit hava biðið um innlit í 
búroknskapirnar, sum vísa, 
hvussu endaliga uppgerðin 
er. Men hesir roknskapir 
eru ikki almennir. Tí fingu 
vit bara innlit í eitt av feløg­
unum, Sp/F Sisero, sum hev­
ur páført øðrum tap upp á 1,5 
milliónir krónur – har ímill­
um hevur TAKS mist 200.000 
krónur.

Fyri at eingin ivi skal vera 
um roknskapartølini, prenta 
vit her á síðuni høvuðstølini 
úr seinastu roknskapunum, 
sum eru latnir Skráseting 
Føroyar. Hetta eru altso sein­
astu roknskapir, sum eru al­

menni. Eftir at feløgini eru 
farin á húsagang, er ein bú­
roknskapur gjørdur, sum ikki 
er almennur. Bara kreditorar 
og fólk, sum varða av feløg­
unum, kunnu fáa hesar 
roknaskapir útflýggjaðar.

Vit hava biðið løgmann 
útflýggja okkum roknskapir­
nar, men tað vil hann ikki.

Høvuðsfelagið hjá løg­
manni er P/F KRK-Holding, 
sum er móðurfelag hjá hinum 
feløgunum. Eginpeningurin 
í tí felagnum er negativur 
við góðum fýra milliónum 
krónum.

Sum tað sæst í rokn­
skapinum hjá P/F Trans-
Farex Invest er eitt hall 
í hesum felag upp á 25 
milliónir. Hesin roknskapur 
er fyri 2008 og er tí ikki við 
í seinasta roknskapinum hjá 
P/F KRK-Holding.

Løgmaður segði við 
Rás2 í gjár, at honum vit­
andi høvdu hesi feløg onga 
skuld til TAKS, tá tey fóru á 
húsagang.

eirikur@sosialurin.fo

Løgmaður vil 
ikki útflýggja 
roknskapir
Her á síðuni prenta vit høvuðstølini 
úr seinastu almennu roknskapum 
í feløgunum hjá løgmanni

Kaj Leo Johannesen, løgmaður

